
პრესრელიზი

7 MOST ENDANGERED PROGRAMME 2021

საქართველოს დედაქალაქ თბილისში მდებარე ნარიყალას ციხე-სიმაგრე ევროპის ყველაზე მეტი საფრთხის წინაშე მყოფ კულტურული მემკვიდრეობის ძეგლთა  12 საუკეთესო პროექტს შორისაა დასახელებული.

ჰააგა / ლუქსემბურგი, 2020 წლის 10 დეკემბერი 

Europa Nostra-მ - სამოქალაქო საზოგადოების ევროპული ხმა, რომელიც კულტურული და ბუნებრივი მემკვიდრეობის დაცვას ემსახურება - და მისმა პარტნიორმა ორგანიზაციამ, European Investment Bank Institute-მა დღეს 7 Most Endangered programme 2021 ფარგლებში ევროპის ყველაზე მეტი საფრთხის წინაშე მყოფ კულტურული მემკვიდრეობის ძეგლთა 12 საუკეთესო პროექტის ჩამონათვალი გამოაქვეყნა:

· Narikala Fortress, Tbilisi, GEORGIA
· Achensee Steam Cog Railway, Tyrol, AUSTRIA
· Modern Theatre, Sofia, BULGARIA
· Cemetery Complex of Mirogoj, Zagreb, CROATIA
· Church of Saint-Denis, Hauts-de-France, FRANCE
· Green Space System, Cologne, GERMANY
· Five Southern Aegean Islands, GREECE
· The Giusti Garden, Verona, ITALY
· The Ca’ Zenobio Palace, Venice, ITALY
· Dečani Monastery, KOSOVO* [footnoteRef:1] [1:  * This designation is without prejudice to positions on status, and is in line with UNSCR 1244/1999 and the ICJ Opinion on the Kosovo declaration of independence.] 

· Central Post Office in Skopje, NORTH MACEDONIA
· San Juan de Socueva Chapel and Hermitage, Cantabria, SPAIN

თითოეული ძეგლის შერჩევა მოხდა მემკვიდრეობის გამორჩეულობისა და კულტურული ფასეულობის, ასევე, მათ მიმართ არსებული მნიშვნელოვანი საფრთხის მიხედვით. ამ ობიექტების გადასარჩენად ადგილობრივი მოსახლეობის ჩართულობის დონე და საჯარო თუ კერძო სექტორების პასუხისმგებლობა გადამწყვეტ დამატებით ფასეულობად განიხილებოდა. შერჩევის კიდევ ერთი კრიტერიუმი დასახელებული ობიექტების პოტენციალია, რაც მათ ქალაქებსა და ფართოდ რეგიონში მდგრადი სოციალურ-ეკონომიკური განვითარების ხელშეწყობას გულისხმობს.  

ყველაზე მეტი საფრთხის წინაშე მყოფი 12 კულტურული მემკვიდრეობის ძეგლი საერთაშორისო საკონსულტაციო კომისიის მიერ იქნა შერჩეული, რომლის შემადგენლობაშიც არიან ისტორიის, არქეოლოგიის, არქიტექტურის, კონსერვაციის, პროექტის ანალიზისა და ფინანსების ექსპერტები.
 
ევროპაში მდებარე ყველაზე მეტი საფრთხის წინაშე მყოფი კულტურული მემკვიდრეობის ძეგლების საბოლოო სია 2021 წლის მარტში გამოქვეყნდება. 

ნარიყალას ციხე-სიმაგრე ერთ–ერთი ყველაზე ცნობილი და უძველესი კულტურული მემკვიდრეობის ძეგლია საქართველოში. ის ქალაქ თბილისში მდებარეობს, რომელიც ევროპასა და აზიას შორის („აბრეშუმის გზა“) ისტორიული სავაჭრო გზის ნაწილს წარმოადგენს და დღესაც საქართველოს დედაქალაქის მდგრადი და საქვეყნოდ ცნობილი სიმბოლო, მისი სავიზიტო ბარათია.

თბილისის ისტორიულ ცნობებში ნარიყალას ციხე-სიმაგრე პირველად IV საუკუნის ბოლოს მოიხსენიება. ამ დროიდან თბილისი ევროპულ რუკებზე ტრანსკავკასიის მნიშვნელოვან ქალაქად აისახება. მე-4 საუკუნის რომაელთა საგზაო რუკა „ტაბულა პევტინგერიანა“ თბილისს ფილადოს (ჰილადოსი) სახელით აღნიშნავს. 

საუკუნეების განმავლობაში თბილისი და მისი მთავარი ციხე-სიმაგრე მტრის მიერ არაერთხელ განადგურებულა. ამ ფაქტის მიუხედავად, მის აღმოსავლეთ ნაწილში დღემდე შემორჩენილია ადრეფეოდალური ხანის კოშკები, რომლებიც კვადრატული ქვებით არის ნაგები და V საუკუნის II ნახევრით თარიღდება, როდესაც თბილისის დამაარსებელი ვახტანგ გორგასალი მეფობდა. ნარიყალას ტერიტორიაზე არქეოლოგიური გათხრების შედეგად ნაპოვნია გუმბათოვანი ტაძრის ნაშთებიც.

მეშვიდე საუკუნიდან მოყოლებული, განსაკუთრებით კი მე-11 საუკუნეში, დავით აღმაშენებლის მეფობის პერიოდში, ნარიყალას ტერიტორია მნიშვნელოვნად გაფართოვდა და დაახლოებით ამჟამინდელი იერსახე შეიძინა. საუკუნეების განმავლობაში ციხე-სიმაგრეს სტუმრობდნენ ცნობილი ევროპელი მოგზაურები და საზოგადო მოღვაწეები, მათ შორის ცნობილი ფრანგი მწერალი ალექსანდრე დიუმა, ფრანგი მხატვარი ჟან ბატისტ შარდენი, ბრიტანელი დიპლომატი სერ ჯონ ოლივერ უორდროპი, გერმანელი ბიზნესმენები და დიპლომატები ძმები სიმენსები და მრავალი სხვა.

1827 წელს ძლიერმა მიწისძვრამ გამაგრების შიდა ნაწილი თითქმის გაანადგურა, ხოლო მისი გარე კედლები საგრძნობლად დააზიანა. ამჟამად ნარიყალა ორ ნაწილად - ქვედა და ზედა გამაგრებად იყოფა. ქვედა გამაგრების ნაწილობრივი აღდგენის შედეგად გადაკეთდა კოშკები, კედლები და რამდენიმე ბასტიონი.

ამჟამად ნარიყალას ციხე-სიმაგრეს ნგრევის საფრთხე ემუქრება, ძირითადად არასათანადო მოვლა–პატრონობის და ქალაქის ამ რაიონში არსებული ცუდი ჰიდროგეოლოგიური მდგომარეობის გამო. გარდა ამისა, 2012 წელს აშენებულმა საბაგირო გზამ, რომელიც თბილისის ცენტრსა („ევროპის მოედანი“) და ნარიყალას ციხე-სიმაგრეს შორის ოპერირებს, გააორმაგა ტურისტთა და ვიზიტორთა რაოდენობა, რამაც, თავის მხრივ, ობიექტზე დატვირთვა გაზარდა.

ქალაქ თბილისის მუნიციპალიტეტის მერიის თანხმობით, „თბილისის განვითარების ფონდმა“, „ხელოვნების საერთაშორისო ცენტრის“ (GACC) მხარდაჭერით, ნარიყალას ციხე-სიმაგრე 7 MOST ENDANGERED PROGRAMME 2021-ში მონაწილეობისათვის წარადგინა. 

2015 წელს „თბილისის განვითარების ფონდმა“ ქალაქის ისტორიული რაიონის აღორძინებისა და კულტურული მემკვიდრეობის ძეგლების დაცვის მიზნით „ურბანული რეაბილიტაციის პროექტი“ შეადგინა. პროექტი ხუთ მიმართულებას აერთიანებს, მათ შორისაა „ისტორიულ-კულტურული ძეგლების და სხვა შენობების რეაბილიტაციის პროგრამა“, რომელიც ნარიყალას ციხე-სიმაგრის საკონსერვაციო-სარეაბილიტაციო პროექტსაც მოიცავს. ნარიყალას ციხე-სიმაგრის კომპლექსური სარეაბილიტაციო პროექტის უმთავრესი მიზანი არსებული საფრთხეების წინაშე კედლების სტრუქტურული სიძლიერის და გამძლეობის უზრუნველყოფაა. ადგილობრივი ხელისუფლება ნარიყალას ციხე-სიმაგრის სრული კონსერვაციით არის დაინტერესებული, რაშიც მას საერთაშორისო მხარდაჭერა ესაჭიროება.

”ნარიყალას ძირითად საფრთხეებს სეისმური წიაღის არასტაბილურობა და ვიზიტორთა სიმრავლე წარმოადგენს. დაგეგმილი სამუშაოები მიწის ქანებისა და კედლების მდგომარეობას დაასტაბილურებს“, - განაცხადა 7 MOST ENDANGERED PROGRAMME 2021-ის მრჩეველთა კომისიამ. ”ნარიყალას ციხე-სიმაგრის გადარჩენის მომდევნო ნაბიჯები დასაზუსტებელია. ამ მნიშვნელოვანი კულტურული მემკვიდრეობის ძეგლის აღსადგენად აუცილებელია ავთენტური მასალებისა და შესაბამისი ტექნიკის გამოყენება. ნარიყალას ციხე-სიმაგრის ტერიტორიაზე განხორციელებული ნებისმიერი სამუშაო, როგორც ინტერიერში, ისე მის შემოგარენში, კარგად უნდა იყოს დაგეგმილი და მკაცრად გაკონტროლებული, პრიორიტეტი ისტორიული ნაგებობების ნანგრევების გამაგრებასა და არქეოლოგიური ნაშთების აღდგენას უნდა მიენიჭოს. ტერიტორიაზე გარემოს დაცვითი პირობების უზრუნველყოფით დამატებითი სარგებელი მიიღწევა, განსაკუთრებით იმ რისკის გათვალისწინებით, რომ სეისმური აქტივობის გამო ზოგიერთი კედელი ჩამოშლის საფრთხის წინაშე დგას“- აღნიშნა მრჩეველთა კომისიამ.

Europa Nostra-ს აღმასრულებელმა პრეზიდენტმა, პროფესორმა და დოქტორმა Hermann Parzinger-მა განაცხადა: ”უმძიმესი გლობალური კრიზისის დროს, სრულ სოლიდარობას ვუცხადებთ ევროპის მოსახლეობას, რომელიც დაუღალავად ზრუნავს დაუცველ მემკვიდრეობის ძეგლებზე. ჩვენ გამოვხატავთ მხარდაჭერასა და სამოქმედო მზადყოფნას. შეგიძლიათ ენდოთ Europa Nostra-ს, მის წევრებსა და პარტნიორთა ფართო ქსელს, ჩვენ ავიმაღლებთ ხმას სამუდამოდ დაკარგვის საფრთხის წინაშე მყოფი 12 მემკვიდრეობის ძეგლის დასაცავად. ღირსშესანიშნავი ბუნებრივი ლანდშაფტები, რელიგიური მნიშვნელობის მქონე ძეგლები და მოდერნისტული არქიტექტურული ძვირფასი ნაგებობები, ეს შესანიშნავი ადგილები, ჩვენს საერთო ისტორიას ასახავენ და წარმოადგენენ განვითარების და კეთილდღეობის ჯერ კიდევ გამოუყენებელ წყაროს, როგორც მასში ჩართული რეგიონებისა და ქვეყნებისათვის, ისე მთლიანად ევროპისათვის. ყველაზე საჭირო დროს ერთად ვიმუშაოთ და შევინარჩუნოთ ჩვენი კულტურული მემკვიდრეობა და სათანადო ადგილი მივაკუთვნოთ მას: ევროპის პოსტ-პანდემიური რეაბილიტაციის შუაგულში”.

European Investment Bank Institute-ის დეკანმა, Francisco de Paula Coelho-მ განაცხადა: ”7 MOST ENDANGERED PROGRAMME 2021-ის სია მნიშვნელოვანი შეხსენებაა, რომ ჩვენი კულტურული მემკვიდრეობის მდგომარეობა მყიფეა და მის მიმართ არასათანადო დამოკიდებულება დაუშვებელია. ამ ჩამონათვალით, ჩვენი ერთობლივი მიზანია ადგილობრივი მოსახლეობის ძალისხმევის მხარდაჭერა და გაძლიერება, ვინაიდან ევროპის მასშტაბით კულტურული მემკვიდრეობის, როგორც უზარმაზარი და მრავალმხრივი ფასეულობის მიმართ რწმენა მაღალია. საერთო კულტურული მემკვიდრეობა მდგრადი განვითარების მამოძრავებელი ძალაა, იმისათვის რომ სრულყოფილი სარგებელი მივიღოთ, პირველ რიგში, სასწრაფოდ უნდა უზრუნველვყოთ მისი ფიზიკური დაცვა”.  

7 MOST ENDANGERED PROGRAMME 2021-ს Europa Nostra ახორციელებს European Investment Bank Institute-თან თანამშრომლობით. მას ასევე, ევროკავშირის Creative Europe Programme-ის მხარდაჭერა აქვს. პროგრამა 2013 წელს დაიწყო და სამოქალაქო საზოგადოების კამპანიის ნაწილს წარმოადგენს, რომელიც ევროპაში მდებარე საფრთხის ქვეშ მყოფი მემკვიდრეობის გადარჩენას ისახავს მიზნად. პროგრამა ითვალისწინებს ცნობიერების ამაღლებას, დამოუკიდებელი შეფასების მომზადებასა და სამოქმედო რეკომენდაციების შემუშავებას. მიუხედავად იმის, რომ პირდაპირი დაფინანსება პროგრამაში გათვალისწინებული არ არის, საფრთხის წინაშე მყოფი ძეგლების იდენტიფიცირება ხშირად ახდენს აუცილებელი საზოგადოებრივი და კერძო მხარდაჭერის სტიმულირებას, მათ შორის დაფინანსების მობილიზაციის კუთხით. 

2021 წლის სიახლე, პირველად პროგრამის არსებობის ისტორიაში, საფრთხის წინაშე მყოფი მემკვიდრეობის თითოეულ ძეგლს შეეძლება მიიღოს EIB Heritage Grant-ი 10,000 ევრომდე თანხის ოდენობით.  EIB Heritage Grant-ი შესაძლოა გადაეცეს უფლებამოსილ და შერჩეულ 7 Most Endangered გამარჯვებულ ობიექტს, შეთანხმებული საქმიანობის განსახორციელებლად, რაც უზრუნველყოფს საფრთხის წინაშე მყოფი ძეგლების გადარჩენას. 

7 Most Endangered Programme 2021 ნომინაციები წარადგინეს Europa Nostra-ს წევრმა და ასოცირებულმა ორგანიზაციებმა და ცალკეულმა ინდივიდუალურმა პირებმა მთელი ევროპის მასშტაბით. აგრეთვე, European Heritage Alliance-ის წევრებმა.

Europa Nostra-ს შესახებ:

Europa Nostra არის სამოქალაქო საზოგადოების ევროპული ხმა, რომელიც ემსახურება კულტურული და ბუნებრივი მემკვიდრეობის დაცვას და პოპულარიზაციას. მემკვიდრეობის არასამთავრობო ორგანიზაციების პან-ევროპული ფედერაცია, რომელსაც მხარს უჭერს საჯარო ორგანოების, კერძო კომპანიებისა და კერძო პირების ფართო ქსელი, მოიცავს 40-ზე მეტ სახელმწიფოს. Europa Nostra დაარსდა 1963 წელს და აღიარებულია, როგორც უდიდესი და ყველაზე წარმომადგენლობითი მემკვიდრეობის ქსელი ევროპაში. 

Europa Nostra ევროპაში განადგურების პირას მყოფი მონუმენტების, ძეგლებისა და ლანდშაფტების გადარჩენის ღონისძიებებს ახორციელებს, კერძოდ 7 Most Endangered Programme-ის საშუალებით. European Heritage Awards / Europa Nostra Awards–ის საშუალებით კი ის აღნიშნავს საუკეთესო მიღწევებს. Europa Nostra ევროპულ ინსტიტუტებთან დიალოგისა და European Heritage Alliance -ის კოორდინაცით, აქტიურად მონაწილეობს მემკვიდრეობასთან დაკავშირებული ევროპული სტრატეგიებისა და წესების განსაზღვრასა და განხორციელებაში. 

European Investment Bank Institute (EIB-I) შეიქმნა EIB ჯგუფის ფარგლებში (ევროპის ინვესტიციის ბანკი და ევროპული ინვესტიციის ფონდი) ევროპელი დაინტერესებული მხარეებისა და ფართო საზოგადოების სოციალური, კულტურული და აკადემიური ინიციატივების პოპულარიზაციისა და მხარდაჭერის მიზნით. EIB ჯგუფი საზოგადოებისა და მოქალაქეობრივი ჩართულობის ძირითადი საყრდენია. დამატებითი ინფორმაცია http://institute.eib.org.

Creative Europe არის ევროკავშირის პროგრამა, რომელიც მხარს უჭერს კულტურულ და შემოქმედებით სექტორებს, რაც მათ საშუალებას აძლევს გაზარდონ თავიანთი წვლილი სამუშაო ადგილების შექმნასა და მათ შემდგომ განვითარებაში. 2014-2020 წლების ბიუჯეტი 1,46 მილიარდ ევროს შეადგენს. ის მხარს უჭერს ორგანიზაციებს მემკვიდრეობის, საშემსრულებლო, სახვითი, ინტერდისციპლინარული ხელოვნების, საგამომცემლო, კინო, სატელევიზიო, მუსიკისა და ვიდეო თამაშების სფეროების განვითარებას, ასევე ათობით ათასობით ხელოვანს, კულტურული და აუდიოვიზუალური საქმის პროფესიონალს. არსებული დაფინანსება მათ საშუალებას აძლევს იმოქმედონ მთელი ევროპის მასშტაბით, მოიზიდონ ახალი აუდიტორია და განავითარონ ციფრული ეპოქისთვის საჭირო უნარები.

